
Në kopshtin e gjyshes sime kanë çelur të gjitha lulet, të ngrohura nga dielli rrezatues pranveror i mëngjesit. Gjyshja i kishte hedhur farat dy vite më parë dhe tani, ato kanë lulëzuar dhe janë shndërruar në një qilim jashtëzakonisht të bukur lulesh. Këto lule janë një nga trashëgimitë e Gjyshës, që ajo na ka lënë pas vdekjes vitin e kaluar.


Viti i kaluar... Sa shpejt ikën koha! E ulur në shkallët prej druri që çojnë drejt kopshtit të madh, me shtëpinë tonë prapa shpinës dhe diellin që më shkëlqen mbi fytyrë, kam në dorë një fletore dhe po shijoj cicërimën e zogjve, duke dëshiruar me gjithë zemër që Gjyshja të ishte aty me mua.


Nëse do të ishte këtu, me gjasë që më shumë do të më bezdiste me pyetjet e saj në vend se të shijonte paqen dhe qetësinë. Mirëpo këshillat e saj të përhershme, të dhëna me dashuri, sikur këshilla se si do të duhej të ishte bashkëshorti im i ardhshëm, ishin më shumë inkurajuese se sa bezdisëse. Çdo fjalë e saj sikur donte të ma përkujtonte vlerën time të vërtetë.


“Gjej dikë që të përshtatet, as më të mirë dhe as më të keq” thoshte ajo. Atë që më mungonte duhej ta gjeja te dikush tjetër. Kështu, ne do të plotësonim njëri-tjetrin. Me kalimin e kohës, ky përkufizim i marrëdhënies ishte bërë i vetmi që unë isha e gatshme ta merrja parasysh.


* * *


U zgjova herët në mëngjes, nga ankthi që më mundonte. Familja ime ishte ende në gjumë. Isha gati të nisesha për rrugëtim. Në Kosovë kisha mbërritur një ditë më parë dhe menjëherë isha vendosur në shtëpinë tonë në lagjen Veternik të Prishtinës, që të pushoja pak, para se të vazhdoja për në Shqipëri.


Gjithmonë e kisha menduar Shqipërinë si një vend magjik. Më tërhiqte historia dhe letërsia e saj dhe rrënjët tona kulturore. Por asnjëherë nuk kisha pasur guximin ta eksploroja. Kisha ndrydhur dëshirën time për të zbuluar rrënjët e mia, sepse e tashmja më magjepste më shumë se e kaluara.


Kur mendimet nisën të më tërhiqnin drejt Shqipërisë, sakaq u shfaqën destinacione të tjera. Udhëtova nëpër Evropë, u magjepsa nga Nju Jorku, zbulova tërë bregun lindor të Amerikës së Veriut. Në Amerikën e Jugut dhe në Afrikë mblodha përshtypje të kulturave vendase, ashtu si mblidhen fotografitë në një album. Dhe Shqipëria u harrua.


Në çdo cep të botës, kërkoja diçka që të më jepte ndjesinë e lirisë, paqes dhe plotësimit. Ajo kënaqësi ishte gjithmonë jetëshkurtër. Sapo i kthehesha jetës sime të përditshme, një zbrazëtirë e vogël dhe shqetësuese niste të zmadhohej brenda meje dhe të më kaplonte të tërën.


Nuk mund ta ndaja këtë ndjesi me askë, sepse askush nuk më kuptonte. Mundohesha që zbrazëtirën brenda vetes ta mbushja me dashurinë time për familjen, miqtë dhe të tjerët me të cilët isha në lidhje, por përkushtimi im u bë i tepërt për ta. Unë u bëra e tepërt për ta.


Edhe kur, me një guxim të pashoq, i ndaja këto mendime me dikë, ata më përgjigjeshin se dëshira ime për përmbushje ishte thjesht një mani rinore, një fazë që do të më kalonte. Aludonin se po marrosesha, më thonin se po kërkoja diçka që nuk ekzistonte dhe se duhej të përshtatesha me ritmin e jetës si gjithë të tjerët.


Të gjithë pajtoheshin në një pikë: unë prisja shumë nga kjo jetë.


Sipas tyre, jeta ishte një seri ngjarjesh, një lloj shkalle që secili duhej ta ngjiste, hap pas hapi: arsimimi, puna, martesa, fëmijët dhe në fund vdekja.


Kisha nisur të mësohesha të hesht për këtë temë. Të pohoja duke e tundur kokën dhe të buzëqeshja si përgjigje. Këtu dështonin argumentet e mia. Zëri im, zakonisht i lartë dhe thumbues, në ato çaste venitej.


* * *


Banorët e parë të lagjes ishin zgjuar dhe po bëheshin gati për në punë. Ata e kishin arritur me shumë mund atë që kishin: shtëpinë e madhe, kopshtin e bukur dhe ca kursime për pushimet e tyre të përvitshme buzë detit. Ata ishin të kënaqur.


Një fqinj i moshuar kaloi pranë shtëpisë sonë, duke ecur rrugës së tij nëpër fshat. Më pa të ulur tek shkallët që çonin nga shtëpia në kopsht, duke shkruar në fletoren time, duke fshirë lotët nga fytyra.


“Të huaj të çmendur” mund të ketë menduar ai, duke e parë këtë vajzë nga Zvicra e pasur.


“Kanë çdo gjë që dëshirojnë dhe prapë nuk janë të lumtur”.


Ai kaloi pranë pemëve të thara të mollës dhe kumbullës të familjes sime dhe skaj arës së madhe ku ishin rritur misri, qepët, patatet dhe pemët frutore. Në vjeshtë, gjyshi kishte vjelë kungujt dhe kumbullat dhe u kishte dhënë të gjithë fqinjëve pite ose reçel të bërë nga gjyshja ime. Tani, gjithçka dukej e braktisur.


Fqinji tundi kokën teksa më shikonte të thelluar në mendime. Njoha shikimin që ma dha, i cili thoshte:


“Nëse atëherë do të kisha pasur kohë për t’u ulur, për të shkruar dhe për t’u thelluar në mendime... aii! Nuk do të kisha arritur asgjë! Kam qenë i pjekur dhe e kam kuptuar se një jetë e rehatshme është e mundur vetëm me punë!”


Ai ishte si shumë të tjerë që njihja: i vetëkënaqur se kishte marrë vendimet e duhura në jetë. Sakaq, ai vazhdoi rrugës së tij. Ishte mësuar ta shpërfillte dhimbjen që i sëmbonte në zemër kur i binin ndërmend ëndrrat e tij dhe pas gjithë kësaj kohe, tashmë mezi e ndjente.


* * *


Dëgjova çelësin që u soll në portën e vjetër dhe para syve u shfaq gjyshi im. Ai eci ngadalë drejt ballkonit dhe mbathi sandalet e tij ngjyrë kafe. Mbi këmishë kishte veshur një triko që ia kishte thurur gjyshja ime dhe që ai e vishte shumë shpesh. Baba, si e thërrisja unë gjyshin tim, ishte 81 vjeç dhe njëri nga heronjtë e mi. Vitet e fundit ai ishte plakur shumë, veçanërisht që nga vdekja e gruas së tij. Ai i zbriti shkallët dhe më thirri që t’i afrohesha, pastaj u ul dhe mbylli sytë, me fytyrë nga dielli duke shijuar freskinë e mëngjesit.


- Mirëmëngjesi, vogëlushe,- më përshëndeti zëri i tij i ngjirur.


- Çfarë po bën këtu jashtë kaq herët?


- Mirëmëngjesi, Babë! Mos u bëj merak për mua. A nuk duhej të flije pak më gjatë?,- iu përgjigja unë teksa renda drejt tij për ta përqafuar. Duke e mbajtur shtrënguar, ndjeva duart e tij kockore dhe m’u kujtua se sa i fortë kishte qenë dikur. Pas vdekjes së gjyshes, ai ishte dorëzuar dhe dukej qartë se e kishte braktisur jetën. Hante shumë pak, pinte duhan çdo herë e më shumë sikur po përgatitej të hiqte dorë përfundimisht nga jeta.


- Oh, vogëlushe, në moshën time je i lumtur nëse mund të ngrihesh vet në mëngjes dhe ta kalosh ditën pa dhimbje. E vërtetë, ka kohë që dëshiroj të iki, kam jetuar mjaft gjatë,-tha ai me një buzëqeshje të lodhur.


- Babë, të lutem mos fol ashtu. Ti do të jetosh shumë gjatë. Duhet të qëndrosh i fortë, së paku deri sa të martohem unë, - iu përgjigja, duke e ditur se sa shumë donte ai që unë të martohesha.


- Ti nuk dëshiron ta humbasësh martesën time, apo jo?


Ai qeshi me zë të lartë, tundi kokën, nxori një pako Marlboro nga xhepi i pantallonave dhe e ndezi një.


- Ti vazhdon të mbash gjallë shpresat e mia, mirëpo me sa e shoh unë, ke plane të tjera dhe jo të martohesh, - tha ai duke bërë me gisht drejt fletores sime.


- Babë… ti më njeh mua, kam lloj-lloj idesh në kokë! Por një ditë do ta gjej personin e duhur, prandaj ti duhet të jesh mirë me shëndet për ditën time të madhe, - i thashë duke buzëqeshur.


Ai më shikoi dhe më kapi faqen. Edhe pse 28 vjeç, isha ende ’vogëlushja’ e tij.


- Bëj atë që e konsideron si të drejtë, Shotë. Gjithçka që do të bësh, do të ndikojë mbi pjesën tjetër të jetës tënde. Më shiko mua. Nuk kam qenë ndonjë person kushedi sa i mirë. Shpesh, kur jam vetëm, mendoj se kjo është pikërisht ajo që kam merituar.


Kur isha fëmijë, gjyshi më tregonte të njëjtën histori. Atëherë nuk e kuptoja, por tani i mendoj ato që më ka thënë ai, - vazhdoi baba.


Zemra sa nuk m’u thye nga fjalët e tij. Gjyshi im kishte pasur jetë të vështirë. Edhe pse ai nuk kishte folur asnjëherë për këtë, e dija se kishte shumë gjëra për të cilat pendohej.


Për ta shuar kureshtjen, e pyeta: - Çfarë historie, Babë?


E bëni për vete


Një udhëtar i varfër shëtiste botën, duke marrë me vete vetëm ato që mund të mbartte. Ai besonte se çdo gjë që e zotëron, në fund të zotëronte ty. Ky njeri ishte shumë i ditur dhe i argëtonte njerëzit me historitë që mblidhte gjatë udhëtimeve. Ai e fitonte kafshatën e gojës në këtë mënyrë dhe ndante tregimet e tij me botën. Veten e quante ’Baci’.


Një ditë, teksa po tregonte historitë e tij në tregun e një fshati afër Korçës, iu afrua kryeplaku i fshatit.


- Historitë e tua mund të na e ngrenë humorin në familjen time. Na mungon shumë djali im, i cili është në luftë. Të lutem që të qëndrosh sonte si mysafir në konakun tim!


Baci e falënderoi atë për ftesën dhe e pranoi atë me kënaqësi.


Në shtëpinë e familjes, mishi më i mirë u shërbye për nder të Bacit duarbosh, i cili e falënderoi kryefamiljarin, duke thënë:


- Çfarëdo që të bëjnë njerëzit, ata në fund ia bëjnë atë vetes.


Njeriu i urtë tregonte histori pas historie dhe gostitej me pjatat dhe pijet më të mira. Ai shprehte falënderimet e tij herë pas here, duke shtuar në fund:


- Çfarëdo që bëni, në fund ia bëni atë vetes.


Kryeplaku i fshatit, kreu i familjes, nervozohej çdo herë e më shumë.


- Si mundet Baci të thotë se të gjitha veprimet tona janë për veten tonë, kur familja ime i shërben atij dhe jo vetes pjatat më të mira?,- mendonte ai.


Megjithatë, Baci e përsëriste fjalinë në çdo rast që i jepej. Pasi të gjithë ranë për të fjetur, kryefamiljarin nuk e zinte gjumi. Ai mbeti me sy hapur gjatë gjithë natës. Fjalët e udhëtarit i kumbonin në veshë. Në mëngjes, ai u zotua me vete:


- Nëse Baci e përsërit atë fjali edhe një herë, do t’i jap një mësim të mirë!


Mëngjesi ishte shtruar në tryezë. Pasi hëngri, udhëtari i falenderoi të zotët e shtëpisë dhe e përsëriti fjalinë e bezdisshme. Kryefamiljari u ngrit dhe shkoi në pjesën e shtëpisë ku piqej buka.


- Piqeni një çyrek që ta marrë Baci për udhë, por hidhni helm në të!- e urdhëroi ai gruan e tij.


- Çfarë thua kështu, o burrë?- e qortoi ajo. - Lëre të qetë njeriun e gjorë. Nuk na ka bërë asnjë të keqe!


- Bëj si të them! Që nga fillimi ai nuk e vlerësoi mikpritjen tonë. Më neverit me mënyrën se si flet. Kjo do t’ia japë atij një mësim!- u përgjigj kryefamiljari dhe ndenji pranë gruas së tij duke e parë, derisa ajo e përgatiti bukën.


Baci po bëhej gati që të vazhdonte udhëtimin e tij, kur zoti i shtëpisë i dha bukën e sapopërgatitur, të mbështjellë me një pecetë.


- Që të të japë forcë gjatë udhëtimit,- i tha i zoti i shtëpisë.


Baci e falënderoi dhe u largua me këto fjalë:


- Çdo gjë që bëni, u ktheftë njësoj tek ju!


Pasi kishte ecur për disa orë, Baci pa një ushtar që po pushonte nën hijen e një peme. Për t’i treguar respekt, ai iu afrua të riut dhe e pyeti se si ishte.


- Oh, njeri i shenjtë, sa i nderuar jam që po uleni pranë meje! Unë vij nga fronti dhe nuk më ka mbetur më asnjë pikë fuqie. Edhe disa orë të tjera dhe do mbërrija në shtëpi, por më ka mbaruar ushqimi, tha djaloshi.


Pa asnjë hezitim, Baci futi dorën brenda në çantën e tij dhe nxori bukën e kryeplakut të fshatit.


- Ja!- tha ai dhe i dha të riut çyrekun. - Është pjekur këtë mëngjes, merr fuqinë prej kësaj buke, - shtoi udhëtari me mirësi dhe vazhdoi rrugën e tij.


Pasi hëngri bukën, i riu u mbush me energji dhe u nis drejt shtëpisë. Me të mbërritur atje, familja e priti ngrohtësisht. Por pak më vonë, ai filloi të kishte ethe dhe të vjella dhe s’kaloi shumë dhe e mori vdekja. Në prag të vdekjes, i riu u ankua për një udhëtar të panjohur dhe bukën e mallkuar që ia kishte sjell atij këtë vuajtje.


Kur kryeplaku dëgjoi vajtimet e djalit të tij, e kapluan lotët. Buka e tij e helmuar kishte mbytur jo udhëtarin, por djalin e tij.


Fjalët e Bacit i kumbuan sërish në veshë:


- Çfarëdo që bëni, në fund ia bëni atë vetes.


Prindërit më kanë treguar shumë anekdota me moral, por kjo ishte e re për mua. Ishte si një traditë mes nesh që të ngjallnim humor të mirë duke rrëfyer histori të ndryshme, duke dhënë këshilla apo lajme.


Që të mos e harroja këtë tregim, menjëherë e mbajta shënim në fletoren time.


Ishte ende herët, por më duhej të nisesha që të mbërrija në qytet para trafikut të mëngjesit.


- Babë, po nisem, por do të kthehem pas disa javësh. Të lutem, Babë, kujdesu për veten.


- Ku po shkon, Shotë?


- Do bëj pikërisht atë që ka bërë udhëtari në tregimin tënd.

Bëra gati çantën, zgjova nënën dhe e putha në faqe.


- Nënë, po shkoj, - pëshpërita, që të mos e zgjoja babanë. - Kam përgatitur mëngjesin me drithëra dhe fruta për ju dhe e kam lënë në frigorifer. Sapo të mbërrij, do t’ju njoftoj.


Sypërgjumur, nëna u ngrit nga shtrati, më tërhoqi pas vetes jashtë dhomës dhe e mbylli derën.


- Ku po shkon kaq herët, Shotë? Mendova se do të të çonim ne me makinë deri tek stacioni i autobusëve, - murmuriti ajo, sepse ende nuk ishte kthjellur mirë pas gjumit.


- Më duhet të shkoj tani, nënë. Mjaft kohë kam humbur tashmë. Jam gati.


Ajo më vështroi dhe sytë e saj të lodhur u rrëmbushën me lot.


- Mos u shqetëso, nënë. Do të bëhet shumë mirë, do ta shohësh.


Ajo më kapi fytyrën me duart e saj dhe më puthi në ballë.


Para se të mbyllej dera teksa po dilja, nëna më tha me zë të lartë:


- Mos i thuaj askujt se je nga Zvicra, Shotë! Do të të grabisin!


Shqetësimi i nënës sime ishte i justifikuar. Po nisesha në një udhëtim pa e ditur se çfarë më priste. Sidoqoftë, kisha kaluar 12 muajt e fundit duke menduar se çfarë dëshiroja të bëja me jetën time. Dhe nuk doja të humbisja as edhe një sekondë më shumë para se ta vija në veprim planin tim.


* * *


Shotë është emri që më kishin vënë gjyshërit e mi. Kjo ishte arsyeja se përse isha tejet krenare me emrin tim. Ishte zakon që prindërit t’ia linin dikujt tjetër, zakonisht gjyshërve apo ndonjë familjari, nderin e përzgjedhjes së emrit për fëmijën e porsalindur.


Emri Shotë vjen nga Shotë Galica, sypatrembur dhe krenare, heroinë shqiptare e luftës nga shekulli i nëntëmbëdhjetë. Thuhej se tek ajo ndërthurreshin vullneti i burrit me shkathtësitë e gruas. Ambicia që e shtynte pareshtur i kishte dhënë asaj forcën për të ngadhënjyer mbi armiqtë. Asnjë burrë nuk mund ta frikësonte. Ajo udhëhoqi trupat e saj me guxim dhe krenari. Shota ishte një luftëtare e lindur.


Emri i saj simbolizonte forcën dhe nga ana tjetër, ai më dha forcë kur kjo e fundit po kërcënonte të më linte të vetme në betejën e jetës së përditshme.


Ndërkohë, unë kisha zbuluar se forca nuk fitohej përmes emrit që dikush ka. Ishte vetë jeta ajo që ose e tërhiqte dikë në humnerë, ose e shndërronte atë në mbijetues.


* * *


Shtëpia jonë, ku gjyshi jetonte i vetëm kur ne ishim në Zvicër, ishte rreth dy kilometra larg nga qendra e Prishtinës, qyteti ku kam lindur. Rrugës për në stacionin e autobusëve mund ta shihja nga lartë tërë qytetin.


Sa shumë kishte ndryshuar gjatë këtyre 20 viteve të fundit! Si sot më kujtohet vrapimi nëpër fushat me lulëkuqe kur isha fëmijë dhe nuhasja aromën e barit. Atëherë, aty pothuajse nuk kishte shtëpi të tjera dhe as nuk kalonin makina.


Nuk kishte zhurmë.


Të vetmit tinguj që dëgjoheshin ishin cicërimat e zogjve dhe kënga e gjinkallave.


I kisha zili lulet për bukurinë e tyre. Ato dukeshin shumë krenare tek e shfaqnin atë. Nëse hidhje vështrimin mbi fushë, të gjitha dukeshin njësoj. Por nëse i studioje një e nga një, zbuloje magjinë e tyre të veçantë.


Bukuria! Dukej se kishte një vlerë aq të madhe në kohën tonë. Më pëlqente ta zbuloja bukurinë tek të tjerët, pavarësisht a qëndronte në sytë e mrekullueshëm, buzëqeshjen e ngrohtë apo në personalitetin karizmatik. Mbase kjo pjesërisht kishte të bënte me faktin se nuk mund ta gjeja këtë bukuri tek vetja kur shihesha në pasqyrë.


Nëna më thoshte: “Ajo që ke brenda, herët a vonë do të shkëlqejë!”


Por fjalët e saj jo gjithmonë depërtonin tek unë. Kështu, si fëmijë, fshihesha në këto fusha kur fëmijët e fqinjëve më ngacmonin apo më gjuanin me guralecë, sepse për ta unë isha e huaj. Shtrihesha me orë të tëra në tokë, në fushat me lulëkuqe dhe ëndërroja për të ardhmen time.


E suksesshme, në një shtëpi të madhe dhe të bukur të mbushur me lumturi dhe dashuri.


Njëherë, kur po fshihesha, nuk e kisha dëgjuar gjyshen time që po më thërriste teksa më kërkonte. Në fund, ajo më gjeti të shtrirë në bar.


- Vogëlushe, çfarë bën këtu vetëm? Përse nuk je me fëmijët e tjerë?- më pyeti ajo me zë të butë.


- Oh, Nana, atyre u pëlqen të luajnë pa mua. Por nuk është me rëndësi, më pëlqen të jem vetëm - iu përgjigja unë duke buzëqeshur dhe duke u munduar t’i fshihja lotët prej saj. Por gjyshes sime nuk i ikte asgjë, edhe pse mund ta fshihte atë nga unë për hirin tim.


Ajo u shtri pranë meje dhe qëndruam aty për ca kohë në heshtje. Pastaj mblodha të gjithë guximin që pata.


- Nana,- e pyeta unë, - a do ta gjej ndonjëherë dashurinë? Edhe nëse … nuk jam aq e bukur sa vajzat e tjera? - Engjëlli im, bukuria jote është e veçantë, sepse zemra jote është e pastër. Vetëm ai njeri i cili e dallon këtë fakt meriton dashurinë tënde. Më lejo të të tregoj një histori.


Lulja më e bukur


Një djalë i ri donte të martohej dhe shkoi për ta vizituar gjyshin e tij, i cili njihej për vendimet e tij të mençura. Djali e pyeti gjyshin:


- Babë, si mund ta gjej gruan e duhur për mua?


- Djali im, dil nesër herët në mëngjes në fushë dhe më sill lulen më të bukur që gjen. Pastaj, unë do të të tregoj se si ta gjesh gruan e duhur.


Me të aguar mëngjesi, i riu u nis për në fushën me lule. Ai kërkoi gjithë ditën, duke ecur lartë e poshtë livadhit. U afrua mbrëmja dhe kur u bë aq terr saqë ai mezi gjeti rrugën për në shtëpi, ai u shfaq para gjyshit të tij me duar bosh.


- Babë, kërkova gjithë ditën, por thjesht nuk munda ta gjej lulen më të bukur. Sapo gjeja një të mrekullueshme, shihja me bisht të syrit një tjetër që ishte edhe më magjepsëse! Kështu kaloi dita dhe në mbrëmje, kur ra errësira, nuk mund t’i dalloja më ato dhe nuk munda ta gjej lulen më të bukur për ty.


Gjyshi iu përgjigj:


- Kështu është edhe me dashurinë. Çdo grua është e bukur dhe e veçantë në mënyrën e vet. Nëse vazhdon të kërkosh për të gjetur më të mirën, do mbetesh duke kërkuar gjatë gjithë jetës tënde. Gjej atë e cila të bën të lumtur. Përndryshe, do të përfundosh si sot – duarbosh.

Kam kujtime të bukura me këto anekdota dhe gjyshja ime ka qenë e njohur për tregimet e saj. Sa herë që dikush kishte nevojë për këshillë, shkonte tek ajo dhe merrte dhuratë një tregim. Fjalët e saj sigurisht se nuk ishin vetëm për t’i ofruar njerëzve zgjidhje, por edhe për t’i nxitur ata të mendonin, për t’iu treguar atyre situatën nga një këndvështrim tjetër dhe për t’i orientuar në rrugën e drejtë.


Unë e vlerësoja mënyrën e gjyshes sime për të dhënë këshilla. Kjo tregonte se sa me dashamirësi ajo i mbështeste të tjerët dhe e bënte atë një person të jashtëzakonshëm për mua, dhembshurinë dhe përkushtimin e së cilës e admiroja dhe mundohesha ta imitoja.


Edhe më i admirueshëm ishte fakti që ajo i kishte ruajtur këto cilësi pavarësisht jetës së saj, që i ngjasonte një lufte të pafund dhe me dhimbje kundër fatit. Ajo i kishte humbur vëllezërit në luftë, kur ishte e re dhe fare pak kohë më vonë, i ishte dashur ta varroste pjesën tjetër të familjes. Nga e tërë familja, vetëm ajo dhe dy kushërinj të saj kishin mbijetuar. Së bashku, ata kishin gjetur punë tek një bujk i vjetër, i cili jetonte i vetëm. Gjyshja ime dinte se si t’i udhëhiqte të rinjtë dhe e ndihmonte bujkun që ta menaxhonte fermën. Kur ai vdiq, çdo gjë ia la asaj. Shumë shpejt, në rrethinë filluan të dëgjohen zëra për një grua të re, të hijshme dhe të guximshme, fuqia dhe aftësitë e së cilës nuk dallonin nga ato të një burri.


Gjyshi më kishte treguar se ai që atëherë e dinte se ajo do të bëhej gruaja e tij. Edhe sot e kësaj dite vras mendjen se si ia kishte dalë ai ta bënte gjyshen për vete, sepse pavarësisht personalitetit të tij të drejtë, reputacionit të mirë dhe karizmës së tij të fortë, ishte gjithmonë gjyshja ajo e cila dallohej në marrëdhënien e tyre.


Siç ishte zakon në atë kohë, kur u martua, ajo ua dorëzoi fermën kushërinjve të saj dhe shkoi të jetonte me familjen e gjyshit tim në Svircë, një fshat në rrethin e Medvegjës, ku ajo krijoi familjen e saj. Gjyshja solli në jetë 12 fëmijë, tre prejt të cilëve vdiqën të rinj. Nuk mund ta imagjinoja dhimbjen që kjo duhet t’i kishte shkaktuar asaj, por kjo dhimbje asnjëherë nuk dukej. Nana, siç e thërrisnin fëmijët, nipat dhe mbesat, i kishte rritur fëmijët e saj në fshat dhe kur ata rriteshin, largoheshin nga Medvegja dhe shpërnguleshin në Prishtinë. Ata u vendosën në kryeqytet dhe ndërtuan shtëpinë ku ende jetojmë sa herë vimë në Kosovë. Nana e kaloi pjesën e mbetur të jetës së saj në shtëpinë në Veternik.


Mua gjithmonë më ishte dukur sikur asaj nuk i kishte munguar kurrë asgjë: ajo kishte një shtëpi të bukur dhe ishte e rrethuar nga dashuria dhe familja e saj. Dukej sikur e kishte gjetur qëllimin e saj në jetë.


Natën që na lajmëruan me telefon, unë humba jo vetëm gjyshen time, por edhe diçka brenda vetes. Ishte sikur një pjesë e zemrës sime vdiq me të.


Gjatë muajve të fundit, ajo më kishte kërkuar shpesh që ta vizitoja. Duke qenë se isha e zënë me punën dhe aktivitetet e mia të përditshme, ajo vizitë nuk më ishte dukur aq e rëndësishme. Sot, ndihem e turpëruar që i kam thënë asaj se nuk kisha kohë për vizitë atëherë, por se do vija së shpejti.


Tani isha e pafuqishme nga dhimbja se nuk do ta dëgjoja më lutjen e saj.


* * *


Qëllimisht nuk mora pjesë në varrim. Nuk do të mund ta përballoja procesionin e organizuar për vdekjen e saj. Në Kosovë, tradita e dikton që i ndjeri të varroset në ditën që ka vdekur. Prandaj, ata të cilët jetojnë jashtë vendit, shpesh nuk mund të marrin pjesë në varrim.


Në Kosovë mbërrita të nesërmen, duke pasur frikë nga ditët që do vinin. Asnjëherë nuk kisha qenë në ndonjë varrim dhe përjetoja faj që ndjehesha e lehtësuar. Prindërit e mi ishin aty. Teksa vështroja babanë, pashë se diçka kishte vdekur edhe brenda tij. Vdekja e gjyshes sime kishte ardhur papritmas, apo si e quajmë ndryshe “tap rrap”. Kjo ishte padyshim mënyra se si shqiptarët e përballonin me lehtë humbjen e thellë.


* * *


Menjëherë pas varrimit, familja u mblodh për ceremoninë tradicionale, një lloj tubimi përkujtimor. Për tri ditë rresht, një karrige qëndroi para derës së oborrit tonë, për t’i lajmëruar fqinjët se familja kishte humbur njërin nga anëtarët e vet. Gjatë këtyre tri ditëve, erdhën vizitorë për të shprehur ngushëllimet e tyre.


Isha veshur në të zeza dhe ndjehesha e sëmurë. Isha e lodhur shpirtërisht. Kështu qëndrova aty, tek dera e hapur e shtëpisë, e trishtuar dhe e mpirë nga mërzia. Ishte muaji shkurt dhe binte dëborë. Teksa jashtë frynte një erë e akullt, unë prisja dhe përcillja të panjohurit të cilët donin t’i jepnin gjyshes sime respektin e fundit. Burrat ishin ndarazi nga gratë dhe unë shpresoja që vëllezërit e mi do të kujdeseshin për babain, pasi ata i prisnin vizitorët burra në shtëpinë e xhaxhait tim aty pranë.


Shtrëngova duar të panumërta, e befasuar se sa shumë njerëz kishte njohur gjyshja ime.


Çfarë nuk do të kisha dhënë të isha vetëm, të qaja, të ulërija dhe të vajtoja në mënyrën time? Megjithatë, sa më shumë që zgjaste ceremonia, aq më mirë e kuptoja qëllimin e tubimit dhe vajtimin e përbashkët.


Mysafirët nuk sillnin vetëm ngushëllime, por edhe kujtime të këndshme. Ata tregonin histori të tyre me gjyshen time, për bëmat , këshillat dhe cilësitë e saj unike. Në ato çaste, dukej sikur vizitorët e ringjallnin gjyshen time përmes tregimeve të tyre.


* * *


Mbrëmjen e fundit të gjithë ishim të lodhur dhe të pikëlluar për të ardhmen. Të nesërmen, të gjithë do të ndaheshim dhe do të vazhdonim jetën tonë. Do të mbetej vetëm kujtimi i gjyshes. Sapo kishim përfunduar darkën tradicionale që i dha fund ceremonisë së varrimit, pimë çaj dhe ramë në heshtje, kur halla ime më e madhe papritmas ia behu:


- A ju kujtohet kur Nana hëngri akulloren e saj të parë?


Në shtëpi me ne ishin vetëm anëtarët e ngushtë të familjes, por ishim aq shumë, saqë disa nga kushërinjtë ishin ulur në tokë.


- Si mund ta harroj ndonjëherë këtë! Ajo e kafshoi shumë akulloren nga shkopi dhe e gëlltiti tërë pjesën e kafshuar, si ujë! Gati sa nuk iu zu fryma, -u përgjigj babai im, përplasi duart dhe qeshi padashur.


Të qeshurat erdhën duke u shtuar dhe kujtimet e gjyshes sime e shndërruan mbrëmjen në një natë me anekdota. Të gjithë treguan historitë e tyre të preferuara për Nanën: si ajo gjithmonë i ngatërronte fëmijët, sa e rreptë ishte me ne dhe si u bë çdo herë e më e butë teksa plakej; si e lyente bukën e ngrohtë me sheqer dhe na mësonte ne fëmijëve si të kujdeseshim për lulet, fushat dhe kafshët.


Ditët e të pames më përkujtuan se gjyshja kishte qenë një luftëtare e vërtetë, përkundër goditjeve që i kishte dhënë fati. Ajo depërtonte nëpër shtëpi si një shakullinë, fshinte e pastronte, ziente dhe kujdesej për pemët, lulet dhe kopshtin me perime, pa u lodhur asnjëherë. Ishte e shkathët si një vajzë e re, plot energji, por edhe aq e butë, e dashur dhe me zemër të ngrohtë.


Babai im shpesh thoshte se unë i dukesha si ajo, në mënyrën se si merresha me çdo punë dhe merrja përgjegjësi për çdo gjë, duke treguar njëkohësisht gatishmëri për t’iu ndihmuar njerëzve rreth shqetësimeve të tyre. Për mua, kjo kishte qenë deri atëherë trashëgimia më e madhe e gjyshes sime.


* * *


Një ditë pas ceremonisë së varrimit, ishim në mes të përgatitjeve për t’u kthyer në Zvicër. Atje më prisnin puna dhe projektet e mia, që i kisha pezulluar derisa të kryhej varrimi. Isha duke pastruar tryezën pas drekës kur dikush trokiti në derë. Xhaxhai im po qëndronte aty me një dhuratë përshëndetëse për mua: një fletore e vjetër e gjyshes sime.


Tirana, Korça, Gjirokastra, Saranda, Butrinti, Shkodra, Ulqini, Shkupi, malet, kalatë e vjetra dhe disa vende në Kosovë, që të gjitha përmendeshin aty. Ishte një lloj itinerari i përpiluar nga gjyshja ime. Ajo kishte planifikuar nga diçka në çdo qytet: Tiranë – përjeto kulturën; Korçë – lutu në katedralen e famshme; Gjirokastër – vizito Muzeun Enver Hoxha. Këto ishin destinacione udhëtimi të cilat ajo i kishte shënuar në dy faqet e para të fletores, vende që kishte dëshiruar t’i vizitonte gjatë jetës së saj.


Në fletore gjendeshin edhe një palë vathë të vjetër që gjysha i kishte mbajtur gjithmonë, që kur e mbaja mend unë: dy monedha të vogla floriri, secila e ngjitur me një kapëse.


* * *


Gjyshja ime kishte ëndërruar udhëtimin për të zbuluar trojet shqiptare dhe ajo na la, pa arritur t’i përmbushte ato ëndrra.


Ia tregova babait fletoren dhe e pyeta se përse nuk e kishte dërguar gjyshen në këtë udhëtim. Ai më shpjegoi se gjyshi im ia kishte premtuar asaj vetë këtë kur ishin martuar, por ja që të dy ata kishin kaluar jetën duke e ushqyer familjen dhe duke u marrë me sfidat e përditshme të jetës. Kur gjyshi kishte dalë në pension, kishte shpërthyer lufta dhe pas luftës, ai ishte shumë i dobët për të udhëtuar.


Kjo ishte arsyeja se përse gjyshja ime kurrë nuk ishte larguar nga Kosova: ajo kishte marrë me vete në varr, dëshirën për të parë malet dhe detin. Ajo vërtetë kishte qenë e rrethuar me dashuri gjatë gjithë jetës së saj, por i ishte pamundësuar përmbushja e ëndrrave.


Ra zilja e celularit tim. Ishte shefi, i cili donte të dinte se kur mund të kthehesha në punë. Në atë çast çdo gjë u bë e qartë për mua: kisha ngecur brenda të njëjtit rreth vicioz si gjyshja ime. Jeta ime përbëhej nga projekte, kërkesa dhe detyra, sepse besoja se kjo ishte mënyra e duhur për të ecur përpara.


E shikova celularin, duke e ditur se cilat takime do të m’i diktonte nga nesër e tutje dhe mendova për një çast t’i jepja fund kësaj gare, ta shkatërroja atë pajisje dhe bashkë me të, çdo gjë tjetër që më priste në Zvicër.


A ishte kjo jeta që kisha dëshiruar për vete si fëmijë kur isha në fushën me lulëkuqe?


Nuk e lashë veten të mendoja më gjatë për këtë. Kisha aq shumë plane që kisha bërë në Zvicër dhe nuk doja ta lija humbjen e madhe që t’i zhvlerësonte të gjitha këto.


Më ishin dashur shumë përpjekje për të ndërtuar gjithçka kisha. A nuk e kisha ëndërruar pikërisht këtë karrierë? Një shtëpi të bukur? Udhëtime përrallore rreth botës në të gjitha vendet që mund t’i vizitoja? Kisha fat që kisha mundësinë të bëja një jetë të tillë, apo jo?


Si zakonisht, në çastet kur kisha dyshime, mendoja për të gjitha ato gra që nuk e kishin këtë fat; ato që nuk jetonin në një vend si Zvicra; që nuk kishin të njëjtat mundësi si unë; që dëshironin lirinë që unë kisha. Mendoja për të afërmit e mi në Kosovë dhe se sa mirënjohëse duhej të isha për atë që kisha. Sepse kjo jetë ishte një dhuratë dhe më duhej të mbahesha fort për të.


* * *


Me të mbërritur në Zvicër, menjëherë u kyça përsëri në punë. Nuk doja t’i lija më hapësirë mërzisë sime, nuk doja të tërhiqesha dhe nuk e kuptova se fillova ta humbas veten.


Viti iku shpejt dhe përvjetori i vdekjes së gjyshes u afrua. Teksa mendoja për ceremoninë e varrimit, m’u kujtua fletorja e saj. Vargjet e Nanës sime, të cilat ajo i kishte shkruar me aq shumë shpresë, ishin aty diku.


Gjeta fletoren në sirtarin e tavolinës sime në dhomën e gjumit dhe e shfletova. Vendet nuk ishin të paarritshme, por gjyshja kishte zgjedhur punët dhe obligimet e saj para ëndrrave të udhëtimit. Mendova se sa shpesh e kishte kaluar ajo gishtin mbi emrat e qyteteve dhe kishte menduar për këto destinacione: rëra nën këmbët e saj, ajri i pastër malor dhe monumentet e vjetra.


A nuk ia kishim borxh ne vetes që t’i plotësonim këto dëshira?


Tentova t’i ktheja mendimet tek qëllimet e mia, por tani mezi i shquaja ato. Isha shumë e preokupuar që të gjithë forcën time ta investoja në veprimet e mia. E imagjinoja jetën time si një kopsht që donte përkujdesje. Për të cilin duhej përkujdesja.


U ktheva përsëri në pikën ku pyesja veten nëse kjo ishte e tëra që doja nga jeta.


* * *


- Po të mungon dashuria, - konstatoi nëna ime, kur dola për të ecur me të disa ditë më pas dhe tentoja t’ia shpjegoja mendimet e mia. Pohova me kokë në heshtje. Si mund të flisja me nënën për diçka që ajo nuk e kuptonte dhe as unë nuk e kuptoja? Për të vlente vetëm dashuria. Ky ishte qëllimi i jetës për të.


- Sapo ta takosh dikë, martohu dhe bëhu nënë, do të kesh brenga krejtësisht të tjera. Atëherë jeta jote do të përmbushet, - shtoi ajo.


Mendova për këtë dhe vrisja mendjen nëse isha e gatshme t’i bëja këta tre hapa. Për mua, bashkimi i dy personave ishte i mundur vetëm kur që të dy e dinin se çfarë prisnin nga jeta dhe nga partneri i tyre, pra, nëse të dy ata kishin dëshirat dhe qëllimet e njëjta.


Unë ende nuk kisha arritur aty.


- Jo, mami, nuk është ashtu, -u përgjigja padashur. - Unë thjeshtë nuk jam e lumtur këtu, - shtova, duke e befasuar edhe veten me atë që thashë, gjë që më bëri të ndjej një çlirim të papritur. E kuptova se këto fjalë ishin fjalët më të sinqerta që kisha thënë për një kohë të gjatë.


- Çfarë do të thotë kjo, Shotë? - pyeti ajo.


- Nuk e di, mami. Aktualisht, duke marrë parasysh se si kanë shkuar gjërat këtu, nuk po shoh që jeta ime të jetë duke marrë ndonjë drejtim.


* * *


Në mbrëmje, biseda me nënën dhe mendimi se nuk do ta gjeja lumturinë këtu, më kaloi përsëri nëpër kokë. Pashë fletoren e gjyshes, ende mbi tryezën e dhomës së gjumit. Ajo e kishte ditur saktë se çfarë donte. Megjithatë, nuk kishte qenë asnjëherë në gjendje ta realizonte udhëtimin e saj.


Mendova për Shqipërinë dhe për vendet që ajo kishte shënuar. E imagjinova itinerarin dhe se si do kishte udhëtuar ajo nëpër ato treva të ndryshme, nga malet në qytete, nga rrënojat në plazhe.


Ndjeva pritjet që po më rriteshin brenda vetes teksa mendoja për këto vende dhe buzëqesha padashur. Po sikur fletorja të ishte një shenjë dhe jo një rastësi?


Mbase lumturia ime nuk ishte këtu, por më priste atje, pikërisht në vendet e paraardhësve të mi.

Ndodh shumë shpesh që atë që keni marrë nga një vend e vëreni vetëm kur jeni në një vend tjetër. Kjo po ndodhte edhe me mua kur u nisa për në Tiranë. Sapo mbërrita në stacionin e autobusit në Prishtinë e kuptova se menjëherë do të identifikohesha si ’e huaj‘. Edhe pse kishin kaluar dhjetë minuta nga koha e planifikuar e nisjes, autobusi nuk shihej askund.


- Vjen kur vjen, - tha shitësi i biletave si përgjigje ndaj ankesës sime dhe ma bëri me dorë të largohesha, ndërkohë që pasagjeri tjetër në radhë u afrua të blinte biletën. Pasagjerët e tjerë nuk dukej ta vërenin vonesën. Qëndrova aty dhe po mendoja për ligjet e vendit. Si mund të ishte kaq i paparashikueshëm transporti publik? Në Zvicër, kjo do të ishte skandal.


U befasova nga mendimet e mia dhe u zemërova me veten. Në fakt, unë isha bërë njëri nga këta ’të huaj‘ mospërfillës, që priste që rrethanat e Zvicrës të vlenin këtu.


Në këtë pjesë të botës, shumë gjëra nuk funksiononin ashtu siç isha mësuar unë. Ishte koha të mos isha kaq e rreptë për gjërat. Të shkonte si të shkonte, unë do të nisesha për Tiranë atë ditë. A kishte ndonjë rëndësi nëse mbërrija 10 ose 20 minuta më herët apo më vonë?


Askush nuk po më priste, nuk nxitoja dhe po e bëja udhëtimin për qejf. Durimi ishte virtyt që e kisha pasur të vështirë ta praktikoja që kur isha e vogël. ’Sabër‘ thoshte gjithmonë gjyshja ime.


Kjo shprehje vjen nga gjuha arabe dhe shqiptarët e përdorin atë shumë shpesh. Ajo nuk do të thotë vetëm “durim”, por edhe – dhe kjo më bënte edhe më shumë përshtypje – ’vendosmëri‘. Pra, shpreh besimin në Zot, se çdo gjë do të ndodhë ashtu siç është shkruar.


E adhuroja atë fjalë.


Sa herë që kisha dyshime për vendimet e mia dhe për pasojat e tyre, e sillja atë ndër mend. Sabër – prit, bëhu e durueshme, vazhdo punën tënde dhe lëre kismetin ta bëjë të vetën.


Ndërkohë, autobusi kishte arritur dhe njerëzit shtynin përpara. U hapa rrugën dhe prita, sepse nuk doja të zija një ulëse që mund të nevojitej për dikë tjetër.


Pasi hyra e fundit në autobus, shkova dhe u ula pranë një zonje të moshuar, sepse të gjitha ulëset e tjera ishin zënë. Ajo ishte vetëm, kishte nxjerr një libër dhe ishte përqendruar në lexim. Kur e pyeta nëse mund të ulesha afër saj, ajo ngriti shikimin, buzëqeshi dhe pyeti: - Pra, ti nuk qenke nga këtu?


Ajo mori çantën, që e kishte në ulësen afër dhe bëri me dorë se mund të ulesha. Është zakon këtu të përdoret shprehja e njohur ’ti‘. Por modestia ime, më ndaloi t’i drejtohesha asaj në këtë mënyrë joformale.


- Çfarë ju shtyri ta mendoni këtë?,- pyeta unë dhe duke ju falënderuar u ula.


- Epo, nëse do të ishe nga Prishtina, ti vetëm do të uleshe afër meje dhe do të nxirrje celularin dhe do të bëje atë që ju vajzat bëni zakonisht. Me shumë gjasa, nuk do ta dëgjoja asnjë fjalë nga ti.


Unë u habita. Në Zvicër, kjo është një gjë e zakonshme, të pyesësh nëse ulësja është e lirë.


- Oh, padyshim se nuk doja t’ju shqetësoja,- kërkova ndjesë.


- Mos u brengos, nuk po më shqetëson. Ç’e mirë të solli në Prishtinë?


Ia tregova asaj të gjitha planet e mia për t’i zbuluar trevat e Shqipërisë dhe kështu t’i bëja nderimet e mia të fundit gjyshes sime.


- Ajo sigurisht paska qenë një grua e mrekullueshme nëse ti nisesh në një udhëtim të tillë, - tha gruaja e moshuar, duke u prezantuar si Hana.


- E vërtetë, e tillë ishte ajo. Mbi të gjitha, ajo ka dhënë një shembull të mirë për ne vajzat. Ishte grua guximtare dhe me vetëbesim, - thashë unë, duke shtuar me krenari: -Më shumë se çdo gjë tjetër, ajo ishte një grua shpirtmirë dhe kishte vullnetin më të hekurt që kam parë ndonjëherë.


-U prehtë në paqe. Me siguri se do të jetë mirënjohëse që ti po e bën këtë për ta kujtuar. Më lejo të të them se të gjitha gratë shqiptare të atij brezi ishin luftëtare. Edhe nëna ime ishte e tillë! Ajo ishte plot vullnet dhe zell për të vepruar. Dhe kurdo që duhej marrë ndonjë vendim në familje, babai im asnjëherë nuk e merrte atë pa marrë më parë këshillën e nënës.


U befasova kur dëgjova këtë! Gjithmonë kisha menduar se ai brez i grave shqiptare në veçanti ishte i shtypur. I ndava mendimet e mia me Hanën dhe teksa udhëtonim nëpër rrugën me gunga drejt autostradës për në Tiranë, ajo më rrëfeu një histori.


Lopa dhe luanesha


Një ditë një luan dhe një dem ishin ulur së bashku. Luani ishte një krijesë krenare, e paparashikueshme dhe e frikshme kur ai ishte i uritur. Pasi e shuante urinë, kafshët e tjera mund të luanin rreth tij dhe ai nuk lëvizte. Ai konsiderohej si mbreti i të gjitha kafshëve dhe askush nuk guxonte t’i kundërvihej apo të tallej me të.


Teksa luani po e shijonte ditën dhe po bisedonte me demin, gruaja e tij e thirri nga larg. Luani u step për një çast dhe u nis drejt saj kur papritmas dëgjoi demin tek ia shkrepi gazit.


- Ti! Mbreti i botës së kafshëve, grabitqar kryelartë dhe luftëtar i pamëshirshëm! Ti vrapon sapo të dëgjosh fishkëllimën e zonjës tënde? Madje as unë, nuk do e lejoja këtë! - thirri demi.


Luani ndaloi dhe iu kthye demit.


- E ke lehtë ti të flasësh, Dem. Gruaja jote është vetëm një lopë. E imja është luaneshë! -u përgjigj luani dhe rendi krenar drejt bashkëshortes së tij.


- Sa fjalë me mend paska folur! - i thashë Hanës, duke menduar për gratë e familjes sime. Edhe nëse burri konsiderohej si partneri i fortë dhe ishte kryefamiljar, ishte gruaja e shtëpisë ajo e cila me mjeshtëri i sillte gjërat nga prapavija, e udhëhiqte familjen dhe e mbante atë me çdo gjë që mundte.


E shkrova historinë në fletoren e gjyshes që e kisha marrë si shoqëruese të udhëtimit tim. Doja të regjistroja gjithçka në të dhe në fund, t’ia ktheja në varr. Kështu, ajo do ta kishte me vete udhëtimin, njerëzit që unë do të takoja, vendet dhe historitë, në jetën e saj në amshim.


Edhe gjyshja nga nëna ishte e fortë dhe gjakftohtë. Ajo e kishte rritur nënën time të bëhej një grua ambicioze dhe e pavarur, ashtu siç më rriti mua nëna ime. Mirëpo e dija se jo të gjitha gratë ishin me fat të kishin një jetë të tillë dhe të përfitonin nga këta shembuj të rrallë. Në botën shqiptare kishte ende shumë gra të cilat konsideroheshin inferiore për shkak të gjinisë së tyre. Kjo ishte e paimagjinueshme për mua, pasi historia e Shqipërisë e kishte dëshmuar se sa e rëndësishme mund të ishte pozita e gruas për një vend. Përveç emnakes sime, luftëtares Shotë Galica, Mbretëresha Teutë, e cila kishte sunduar në Shqipëri para 2,000 vjetësh, ishte gjithashtu një personalitet i fortë. Në letrat e gjetura në Perandorinë Romake, mbretëresha ishte portretizuar si një sunduese arrogante dhe kokëfortë që kishte refuzuar t’i dorëzohej ushtarëve romakë pa luftë. Ajo i sfidoi romakët në betejë dhe luftoi kundër tyre në detin Jon. Pa fije dyshimi, luftëtarët e saj i kishin shërbyer dhe e kishin nderuar atë. Për asnjë çast gjinia e saj nuk kishte luajtur aspak rol për popullin e saj.


Pyesja veten se çfarë do të bënte Mbretëresha Teutë sot nëse do ta shihte trajtimin pa respekt ndaj grave.


Kur ia tregova Hanës historinë e Mbretëreshës Teutë dhe romakëve, ajo tundi kokën, duke buzëqeshur, siç bëjnë shumë shqiptarë kur zhyten në mendime. Pastaj ajo tha: - Po, të tilla jemi ne. Jemi guximtare dhe krenare dhe mbartim gjenin e gruas luftëtare. Asnjëherë nuk bën ta harrosh këtë, Shotë. Ne të gjitha jemi pasardhëse të Mbretëreshës Teutë. Forca e saj është brenda nesh.

Dëgjoheshin tingujt e mandolinës, njerëzit i binin përqark sheshit kryesor, Sheshi Skënderbej, duke i ikur rutinës ditore. Dielli po përgatitej të perëndonte, duke lënë pas një larmi madhështore ngjyrash. Muzika vinte nga Biblioteka Kombëtare dhe e pashë artistin e rrugës që po e luante këngën e tij symbyllur. Ai nuk po luante për ne: por për vete. Dukej se po e shijonte çdo notë.


Tirana! Më në fund arrita. Kryeqyteti i Shqipërisë dukej se ishte përshkuar tejendanë nga melodia e mrekullueshme. Ishte si një thirrje zgjimi për hënën, që shumë shpejt do të shfaqej në qiell.


* * *


Kisha mbërritur në Tiranë vetëm disa orë më parë. Pasi u përshëndeta me Hanën, u vendosa në hotelin tim. Kisha rezervuar një dhomë për natën e parë, pranë qendrës së qytetit, diçka që e bëja shpesh në udhëtime të tilla. Pastaj mund të shikoja përreth, aty për aty, dhe të gjeja një hotel të përshtatshëm për qëndrimin tim më të gjatë.


Vendqëndrimi im, që ishte dy minuta larg nga Sheshi Skënderbej, ishte i përsosur, sepse që atë pasdite doja ta vizitoja Muzeun Historik Kombëtar. Kisha dëgjuar shpesh histori nga prindërit e mi për Shqipërinë, por pasi ata emigruan pothuajse nuk kishte fare libra historie për Kosovën apo Shqipërinë, pasi shumica e tyre ishin djegur gjatë luftërave dhe okupimit. Kjo ishte arsyeja se përse shumë nga ajo që njohuritë e mia ishin shumë të paqarta. Orët e ardhshme do të ishin një udhëtim në të kaluarën, gjatë të cilave do të mund të rifreskoja njohuritë e mia mbi historinë e rajonit nga vija.


Qëndrova përpara shkallëve të muzeut dhe hodha vështrimin lart drejt një mozaiku gjigant disa metra të lartë. Mozaiku titullohej “Shqiptarët”. Nuk mund të mos buzëqeshja me pamjen e 13 luftëtarëve, autorëve dhe personaliteteve të famshme, të cilët ishin pjesë e të gjitha ngjarjeve më të rëndësishme të vendit, sepse që në pjesën e përparme, që shfaqej në mënyrë të dukshme, ishte “Nëna Shqipëri”. Ajo mbante të veshur një fustan të bardhë dhe të gjatë, po vringëllonte pushkën dhe dukej sikur lëshonte një thirrje për liri.

